
ABSTRAK

Bandar kecil di negeri Sabah memainkan fungsi dan peranan penting sebagai pusat
perkhidmatan kepada masyarakat di peringkat hierarki penempatan di kawasan luar
bandar. Seiring dengan perkembangan pembangunan semasa, bandar kecil di
negeri Sabah kini telah mengalami revolusi perkembangan dan perubahan guna
tanah serta fungsi dan peranannya akibat daripada faktor globalisasi pada masa
kini, walaupun pada kadar yang perlahan. Oleh itu, kajian ini bertujuan untuk
menilai fungsi dan peranan bandar kecil dengan memilih bandar kecil Kota Marudu
sebagai kawasan kajian. Metodologi kajian yang digunakan dalam kajian ini adalah
kaedah pemerhatian, temu bual, rujukan buku dan artikel serta laporan jabatan
kerajaan mengenalpasti fungsi dan peranan serta perubahan guna tanah bandar
kecil Kota Marudu. Manakala analisis kajian yang digunakan ialah menggunakan
analisis statistik deskriptif menggunakan aplikasi Statistical Package for Social
Science (SPSS), analisis refleksi dan analisis tindan lapis (over /ayer) menggunakan
aplikasi Geography Information System (GIS). Hasil daripada kajian ini
menunjukkan bandar kecil Kota Marudu telah mengalami perubahan yang sangat
ketara daripada tahun 2006 sehingga 2016 berbanding daripada tahun 1996
sehingga tahun 2006. Manakala antara fungsi dan peranan bandar kecil Kota
Marudu adalah seperti pusat penawaran barangan dan perkhidmatan asas
(peringkat rendah dan sederhana), pusat pengumpulan dan pemasaran hasil
pertanian, pusat penawaran pelbagai peralatan pertanian, menyediakan peluang
pekerjaan dalam sektor kedua dan ketiga (bukan pertanian), dan penghubung
antara penduduk desa dengan perkhidmatan bandar. Hasil kajian ini juga
mendapati bahawa fungsi dan peranan bandar kecil Kota Marudu telah mengalami
peralihan daripada hanya menyediakan penawaran fungsi order rendah kepada
menyediakan penawaran fungsi order sederhana dan tinggi. Seterusnya faktor
mempengaruhi perkembangan bandar kecil Kota marudu adalah penumpuan
pembangunan oleh kerajaan, pertambahan penduduk, kedudukan bandar kecil Kota
Marudu, dan pengangkutan dan perhubungan. Kekuatan bandar kecil Kota Marudu
yang membawa kepada pembangunan pada masa hadapan adalah kedudukan
yang strategik, pertumbuhan penduduk, kepelbagaian penawaran barangan dan
perkhidmatan, penumpuan pembangunan oleh kerajaan. Hasil kajian ini dapat
membantu para penyelidik akan datang untuk lebih memahami fungsi dan peranan
bandar kecil di negeri Sabah, serta menjadi rujukan dalam membuat kajian
berkenaan dengan hieraki fungsi dan peranan bandar kecil di Sabah. Selain itu
kajian ini dapat membantu pihak berkuasa tempatan dan kerajaan negeri Sabah
dalam membuat perancangan dan penggubalan dasar-dasar pembangunan bandar-
bandar kecil di negeri Sabah pada masa hadapan.



ABSTRACT

FUNCTION AND ROLE OF SMALL TOWNS IN THE STATE OF SABAH:
CASE STUDY OF KOTA MURUDU SMALL TOWN

Small towns in the state of Sabah play a vital role as a service center for the
community at the settlement hierarchy in the rural areas. Along with the
development of current development, small towns in the state of Sabah have
undergone a revolution of development and land use change as well as its
functions and roles as a result of today's globalization, even at a slower pace.
Therefore, this study aims to evaluate the function and role of small towns by
selecting the small town of Kota Marudu as a study area. The research
methodology used in this study was observation, interview, reference book and
article and government department report to identify the function and role and
change of land use of Kota Marudu small town. While the analysis of the research
used was using destructive statistical analysis using Statistical Package for Social
Science (SPSS), reflection analysis and overlay analysis using Geography
Information System (GIS) application. As a result of this study, Kota Marudu small
town has undergone significant changes from 2006 to 2016 as compared to from
1996 to 2006. Among the functions and role of Kota Marudu small town is the
center of supply of basic goods and services (low and medium), agriculture product
aggregation and marketing centers, supply centers of various agricultural
equipment, providing employment in the second and third sectors (non-
agricultural), and connecting between villagers with urban services. The findings
also found that the role of Kota Marudu small town has undergone a transition from
providing only low order function offerings to providing medium and high order
function offerings. Subsequent factors influencing the development of small towns
Kota Marudu is the convergence of development by the government, the population
increase, Kota Marudu small town position, and transport and communications. The
strength of Kota Marudu small town leading to what future development is a
strategic position, population growth, diversification of supply of goods and
services, convergence of development by the government. The results of this study
will help future researchers to be better understood the functions and roles of small
towns in the state of Sabah, as well as refer to the study of the hierarchy of
functions and the role of small towns in Sabah. In addition, this study can help local
authorities and the Sabah state government in planning and formulating
development policies of small towns in Sabah in the future.

BAB 1

PENDAHULUAN

1.1 Pengenalan

Proses globalisasi dikatakan mempercepatkan proses perebakan bandar di
Malaysia. Proses ini melibatkan kemasukan pelbagai suntikan ekonomi global yang
dikatakan boleh membawa kepada perubahan dari segi ekonomi dan pembangunan
khususnya di kawasan bandar-bandar besar seperti Kuala Lumpur, Johor Bharu,
Pulau Pinang dan bandar-bandar utama yang terdedah kepada proses globalisasi
(Yazid Saleh et. al, 2012). Ini kerana, kelebihan bandar-bandar ini dari segi
kedudukan dan infrastruktur yang telah tersedia di kawasan tersebut. Justeru itu,
perubahan juga turut dialami di kawasan sekitar bandar-bandar tersebut termasuk
bandar-bandar kecil yang terdapat di kawasan sekitarnya. Hal ini kerana, akibat
daripada pertambahan keluasan kawasan bandar besar disebabkan oleh
pertambahan bangunan telah membawa kepada tepu bina kawasan bandar besar.
Sehubungan dengan itu, ianya mendorong kepada perebakan pembangunan ke
kawasan bandar kecil yang menyebabkan berlaku pertambahan pelbagai
pembangunan di kawasan tersebut. Dengan kata lain, perkembangan pesat
pembangunan yang berlaku di bandar-bandar besar dan kawasan sekitarnya
dijangka akan membawa dan mempengaruhi perkembangan fungsi dan peranan
bandar-bandar kecil. Terutamanya bandar-bandar kecil yang terletak berhampiran
dengan bandar-bandar besar.

Menurut Funell (1976), Ismail (1979), Hamidah (1981) dan Hamid (2000),
dalam (Yazid Saleh et. a/, 2012) menyatakan bahawa fungsi dan peranan bandar
kecil merupakan dua perkara yang saling berkaitan. Hal ini kerana, pemahaman
terhadap fungsi dan peranan bandar kecil adalah dua perkara yang tidak dapat

diasingkan. Fungsi dan peranan dirujuk sebagai perkara yang menyumbangkan



kepada pembangunan sesebuah bandar. Ini kerana, fungsi bandar dilihat amat
berkait rapat dengan kegiatan ekonomi bandar (Katiman, 1988). Semua aktiviti
utama yang bersifat ekonomi bagi sesebuah bandar merupakan fungsi kepada
bandar tersebut. Fungsi inilah yang akan menentukan perkembangan sesebuah
bandar itu. Dalam hal ini, fungsi dan peranan dimaksudkan sebagai kegiatan
ekonomi, iaitu penyediaan barangan dan perkhidmatan untuk kegunaan penduduk

dan kawasan sekitar dalam lingkungan pengaruhnya.

Justeru itu, bandar kecil penting bukan kerana saiznya tetapi kerana fungsi
dan peranannya (Yazid Saleh et. a/, 2012). Sehubungan itu, perubahan
perkembangan bandar kecil akan membawa kepada pertambahan kepada fungsi
dan peranannya. Oleh itu, kepentingan dalam meningkatkan akses masyarakat luar
bandar terhadap perkhidmatan bandar adalah salah satu fungsi dan peranan

utama bandar kecil yang tidak boleh dinafikan (Katiman, 1991).

Perkembangan bandar kecil di negeri Sabah kini kian terasa akibat daripada
pelbagai dasar yang telah dijalankan oleh kerajaan dalam memastikan
pembangunan negeri Sabah. Antara dasar perancangan dan pembangunan yang
telah dilancarkan di negeri Sabah adalah seperti Koridor Pembangunan Sabah
(SDC). SDC dijangkakan boleh  membawa pembangunan kepada negeri Sabah
khususnya dari segi ekonomi, sosial, fizikal dan persekitaran. Oleh itu, daripada
pelancaran Koridor Pembangunan Sabah, jurang pembangunan antara wilayah
khususnya di antara kawasan bandar dan luar bandar dijangka dapat dikurangkan
(SDC, 2006). Selain itu, hasrat kerajaan dalam mengurangkan jurang
pembangunan di kawasan bandar dan juga luar bandar, juga telah membawa
kepada penyebaran pembangunan di kawasan bandar-bandar kecil. Berbanding
sebelum ini, (khususnya era 60-an sehingga 80-an), pembangunan bandar-bandar
kecil di Sabah adalah amat perlahan (Abdul Samad Hadi, 1990).

Oleh hal yang demikian, kajian ini adalah berkenaan dengan perkembangan
fungsi dan peranan bandar kecil yang memberi fokus kepada bandar kecil di negeri
Sabah. Kajian ini akan mengenalpasti apakah fungsi dan peranan bandar kecil di

negeri Sabah akibat daripada perkembangan pembangunannya dengan memilih



bandar kecil Kota Marudu sebagai kawasan kajian. Hal ini kerana, secara asasnya
fungsi dan peranan bandar kecil hanya menyediakan perkhidmatan asas kepada
penduduk luar bandar. Namun, akibat daripada dasar dan polisi perancangan
kerajaan yang telah dijalankan dalam memajukan bandar kecil pada masa kini
dijangka akan membawa kepada perubahan dan perkembangan fungsi dan

peranannya.

Kajian ini perlu dijalankan kerana kajian berkenaan dengan bandar kecil di
negeri Sabah masih kurang dijalankan berbanding di Semenanjung Malaysia, walhal
pembangunan bandar kecil di Sabah telah mulai menunjukkan perkembangan yang
positif. Misalnya, perkembangan bandar kecil di negeri Sabah seperti Kota Marudu
pada masa sekarang telah mula dirasa akibat daripada dasar dan polisi yang
dijalankan oleh kerajaan. Seperti SDC, pelancaran projek 1 Avenue Town, PR1IMA,
projek Agropolitan, dan pembinaan jalan perhubungan antara daerah Kota Marudu
dengan daerah-daerah lain dijangka akan membawa kepada perubahan dan
pertambahan fungsi dan peranan bandar kecil Kota Marudu. Keadaan ini telah
menarik minat penyelidik untuk menjalankan penyelidikan ini bagi mengetahui
sama ada fungsi dan peranan bandar kecil Kota Marudu telah mengalami
perubahan dan pertambahan selari dengan perkembangan bandar kecil Kota

Marudu yang berlaku pada masa kini.

1.2 Permasalahan Kajian

Bandar kecil amat penting dalam usaha memastikan pembangunan yang seimbang
di antara kawasan bandar dan kawasan luar bandar dapat dicapai. Menurut Abdul
Samad Hadi et. a/ (2006) bandar kecil berperanan sabagai penyumbang kepada
pertumbuhan ekonomi dan pembangunan sosioekonomi untuk kawasan sekitarnya.
Hal ini kerana, bandar kecil merupakan kawasan perantaraan bagi penduduk yang
tinggal di kawasan luar bandar dengan bandar besar. Bandar kecil juga dikatakan
menyediakan perkhidmatan mudah dalam bentuk penjualan barangan keperluan
harian dan penyediaan perkhidmatan sosial termasuk pentadbiran bagi keperluan

penduduk setempat (Abdul Samad Hadi et. a/, 2006). Selain itu, bandar kecil juga



dilihat penting dalam meningkatkan akses masyarakat luar bandar terhadap
perkhidmatan bandar (Katiman, 1991).

Bandar kecil di negara membangun mempunyai ciri fungsi dan peranannya
yang tertentu. Fungsi dan peranan tersebut berkait dengan aktiviti dikawasan
tersebut seperti petempatan, perindustrian, pemasaran, perkhidmatan, penawaran
barangan keperluan asas dan peralatan pertanian. Namun begitu, kebanyakan
bandar kecil dinegara membangun hanya menawarkan fungsi dan peranan
berkaitan dengan aktiviti perniagaan yang berteraskan pertanian. Katiman (2005)
menyatakan bahawa bandar kecil di kebanyakan negara membangun berfungsi
sebagai penggerak ke arah kewujudan aktiviti perniagaan yang berteraskan
pertanian di samping menyediakan infrastruktur kepada penduduknya. Kenyataan
ini disokong oleh Owusu (2005) dan Parhanse (2007) dalam (Yazid Saleh et. al,
2012) yang menyatakan dalam kajian merekadi Afrika Selatan mereka mendapati
majoriti penduduk di bandar-bandar kecil di negara tersebut masih lagi bergantung
pada aktiviti yang berasaskan pertanian sebagai kegiatan ekonomi utama penduduk
bandar kecil tersebut.

Namun begitu hasil daripada kajian sarjana kebelakangan ini mendapati
bahawa berlaku perubahan dan pertambahan fungsi dan peranan bandar kecil
akibat daripada pengaruh proses globalisasi (Yazid Saleh et. al, 2012). Hal ini
kerana, fungsi dan peranan bandar kecil pada dekad ini telah mula berkembang
iaitu daripada hanya menyediakan fungsi dan peranan asas kepada fungsi dan
peranan yang lebih kompleks kepada masyarakat setempat dan sekitarnya. Selain
itu juga menurut Kirkby et. a/. (2000) dan Li dan An (2009) dalam (Yazid Saleh et.
al., 2012), bandar-bandar kecil di China seperti Yuantan, Neiguan dan Shenze mula
berubah fungsinya daripada berasaskan pertanian kepada yang lebih moden seperti
dalam sektor perindustrian dan perkhidmatan. Ini dipengaruhi oleh pekerjaan
penduduknya yang telah mula beralih daripada sektor pertanian kepada sektor
perindustrian. Perubahan pekerjaan penduduk akhirnya akan mempengaruhi fungsi

dan peranan bandar kecil berkenaan.





